
Här Fernand Etgen 
President vun der Chamber 

Lëtzebuerg, den 21. August 2023 

Här President, 

Esou wéi den Artikel 80 vum Chambersreglement et virgesäit, bieden ech Iech, dës 
parlamentaresch Fro un d’Madamm Gesondheetsministesch weiderzeleeden. 

2019 hat de Laboratoire National de Santé (LNS) am Zesummenhang mat dem 
informateschen Helpdesk eng ëffentlech Ausschreiwung gemaach. Den Zouschlag krut 
deemools d’Firma „Abakus-IT-Solutions“. Fir de prakteschen Oflaf vun der 
Ausschreiwung hat den LNS op en externe Beroder zréckgegraff. Dëse Beroder soll laut 
dem Online-Portal „Reporter“ um Text vun der „offre public“ matgeschriwwen hunn an 
och um Auswielverfare bedeelegt gewiescht sinn. Weider heescht et am Artikel, de 
Beroder hätt vun Ufank un eng Präferenz fir d’Firma Abakus gehat an hätt sech mam 
Direkter iwwert d’Offer ausgetosch. Mëttlerweil soll den LNS selwer eng Untersuchung 
gemaach hunn. An deem Kontext wollt ech folgend Froen un d’Gesondheetsministesch 
stellen: 

• Kann d’Regierung confirméieren, datt den externe Beroder vum LNS 2019 d’Offer
vun der Firma „Abakus-IT-Solutions“ mam Direkter vun der Entreprise
ofgeschwat huet?

o Wa jo, wat fir Konsequenze wäert des Ofsprooch hunn?
o Gëtt d’Firma „Abakus-IT-Solutions“ vun der neier Ausschreiwung, déi

virun zwou Wochen ausgelaf ass, ausgeschloss?
• Aus wat fir Grënn ass 2019 bei der Ausschreiwung op en externe Beroder

zréckgegraff ginn?
o Wéi vill hunn d’Servicer vum externe Beroder kascht?
o Goufen 2019 3 Offeren ugefrot?
o Wéi eng Moossnamen huet den LNS 2019 ergraff, fir sécherzestellen, datt

keen Interessekonflikt beim externe Beroder géif virleien?

• Kann d’Regierung confirméieren, datt den LNS selwer am Kontext vun der 
Ausschreiwung vun 2019 eng Untersuchung an d’Weeër geleet huet? 

o Wa jo, wat koum bei der Untersuchung eraus? 
o Wat huet den LNS beweegt, fir haut eng Untersuchung zur Ausschreiwung 

vun 2019 ze maachen? 

• Wéi vill Ausschreiwungen huet den LNS iwwer déi lescht 5 Joer gemaach a wéi 
vill goufen der vun externe Beroder begleet? 

• Ginn et Richtlinnen, wéini en externe Beroder kann ageschalt ginn?  
o Wa jo, sinn déi an all Fall agehale ginn? 
o Wa nee, firwat goufen se net agehalen? 

• Ass bei der aktueller Ausschreiwung op déi fréier Ausschreiwung zeréck gegraff 
ginn?  

o Wa jo, wëll den LNS un der aktueller Ausschreiwung festhalen oder gëtt 
dru geduecht, fir se ze annuléieren an eng nei ze lancéieren?  

• Wat wëllt d’Regierung maachen, fir Ofsprooche bei ëffentlechen 
Ausschreiwungen an Zukunft ze verhënneren? 

  

Här President, ech bieden Iech, mäin déifste Respekt unzehuelen. 

 

 

Diane Adehm 

Deputéiert 




